
  橡奶糖     潘艷姿
彼工和讀冊會的朋友，定期聚會，即回導讀人請假，由我暫代，一開始先互相請安，即逐逐切入主題，講到當摔拍的時，坐佇邊也的朋友，洶洶提一項物件，塞入去我的嘴內，彼時根本毋知許是啥？嘛無時間提出來看，只好含佇嘴裡繼續講。
慢慢即意識著是『橡奶糖』，雖然毋是真合意的口味，但是會當接受，經過差不多5分鐘，橡乳糖漸漸無味也，總未使一直留佇嘴內，但是一時又擱無地呸，只好加黏滯桌仔腳。做即個動作，其實是帶著淡薄仔挑意故兼做孽的成份，甚至是想卜為囝仔時代，毋敢做的事誌，專工留落一種記錄！
因為囝仔時的我，根本無法度理解，是安怎總是有人會加橡奶糖烏白呸、烏白黏？雖然彼陣的我，和同年紀比較起來，算是早熟，三不五時嘛挑戰阿嬤的權威，不過大致上，對著學校的規定，猶是攏會遵守，算是屬於『乖寶寶』彼型的，所以根本無可能會做出，將橡奶糖黏滯桌仔腳，即種事誌。
    但是即馬的我，不但會當理解，擱相當會當體會：原來有當時小小的做孽，竟然會產生大大的快感！          

